
Enformaziuns y Comunicaziuns

Dal Vangelo dô San Jan, 11, 1 - 45
17Canche Gejù ea roé enlò, àl ciafé Làzarus co ea belo cater 
dis te fossa. 18Betania ea damprò da Ierùsalem, encër chinesc 
stadi danciarà. 19Trec iüdes ea gnüs da Marta y Maria a les 
consolé por so fre. 20Canche Marta â aldì che Gejù ea tal gnì, 
ti èra jüda adencuntra, mo Maria ea romagnüda te ćiasa. 
21Marta ti à dit a Gejù: Signur, sce te foss sté atlò, ne foss mio 
fre nia mort. 22Mo inće śën sai: Döt, dô ći che te prëies Idio, 
èl ël co te darà. 23Gejù ti à dit: To fre ressoriarà.
Parora dal Signur. - Lalt a té, Gejù Crist!

Gejù ti à dit: ”To fre ressoriarà!”

Preparaziuns ala Pasca: Les preparaziuns ala Pasca por ëi, ëres y jogn vën tignides en 
sabeda ai 12 d’aor. I Ëi y les Ëres fej la preparaziun deboriada ales 15:30, por la jonëza 
saràra ales 20:00, tres te dlijia. Al roarà adalerch Padre Giampietro Pellegrini da Fodom.

Granares dal orì: Le Zënter Families Mareo y la Ploania d’Al Plan enviëia dötes les mitans y 
düć i mituns a fà les granares dal orì. An s’abina le vëndres ai 11.04.2014 dales 15:00 tal salf 
dles manifestaziuns. I mituns mëss gnì acompagnês y ai è periês da se tó empara na forfesc y 
la maza. Por enformaziuns: Veneranda 338/9229824.

Ćianté de Carsëma: Encö domëgna ai 6 d’aurì ales 17:00 èl te dlijia de Badia en Ćianté de 
Carsëma con Staziuns y meditaziun, organisé dal Ert por i Ladins adöm ai cors de dlijia da 
San Ćiascian, Longiarü y San Martin, al Cor Ëres Al Plan y al orghelist de Badia.

Staziuns: En dédôlönesc ai 8 d’aorì èl Les Staziuns abelides da chi co à fat l’ann passé la Crejima. 
Ëi è en particolar enviês da gnì adalerch. La jöbia ai 10 d’aorì saràl spo mitans y mituns dla 
Pröma Comegnun co abelësc Les Staziuns. Düć è bel enviês da gnì. Les Staziuns è ales 18:00.

Prozesciun: En vëndres ai 11 d’aorì ales 8 da sëra èl la prozesciun dai Jogn d’La Val ćina sö 
Santa Berbura, sot al tema ”pêsc”. Dedô renfrësch por düć.

Referat/1: La Uniun dles Ëres enviëia a en referat con Annamaria Fiung Comploi, dal titul 
”Ester cristiana aldédancö”. Al vën tignì en lönesc ai 7 d’aorì ales 20:00, te salf de calogna.

Seniorenclub: En dédemesaledema ai 9 d’aorì s’encunta chi dal Seniorenclub ales 13:30 sön 
plaza dai stödafüs d’Al Plan, por jì a Milland con le bus. S’anunzié pa Lidia al nr. 339/7899107.

Pelegrinaje: Ai 1. de mà vàn desco da tradiziun por sanć a Weissenstein. An pëia d’Al Plan 
demez ales 6:00 dan le Cone, por jì con le bus fina sön le Lé de Ćiarëza, da danlò ennant a pè 
fina Weissenstein. Ales 16:00 saràl na Mëssa y dedô vàn endô con le bus fina Tlüses a cëna. 
Al è da se prenoté pa Hartmann Frontull al 347/2388302 o 0474/501468.

Curs: L’Uniun dles Ëres con le Consëi de Formaziun organisëia en curs da ”klöppeln” con 
Anna Kammerlander, te calogna. Pröm iade sabeda ai 3 de mà dales 13:30 ales 16:30. Le curs va 
ennant 6 iadi. S’anunzié pa Annamaria de Lex al 0474/501286 o 334/6102551 ćina ai 24 d’aorì.

Biblioteca: La Biblioteca d’Al Plan mët da en jöbia ai 10 d’aorì ales 20:00 na sëra da s’la cunté 
por ingleje o todësch, en vëndres ai 11 d’aorì ales 15:00 è i mituns de pröma elementara 
enviês da gnì a pastlené por Pasca, en chël dé ales 15:30 è enviês adalerch chi de cuarta y 
cuinta elementara y dla mesana co lî ienn. Ai dess se tó empara en liber co i à plajü.

Ći nes dij pa la Parora da encö?

”Crëieste tö cösc?” Danré fej Gejù domandes tan 
concretes sön la fede, desche al à fat con Marta pla mort 
de so fre Làzarus. Marta respogn de sciö ala fede te 
Gejù, desco Messia, Fì de Dio. Mo canche Gejù damana 
da tó demez la pera dla fossa dal mort, àra ćiamó val’ 
dübi: Al tofa belo - y Gejù mëss ti recordé söa fede. Le 
vangelo de cösta domëgna mo damana inće me: Crëii 
a Gejù desco Fì de Dio? Crëii che Ël è la ressoreziun 
y la vita? Ola èl pa pa dötes chës fosses olache la jont 
perd la speranza? Domandes scomotes, co po mëter en 
dübe. I po mo tignì pa ći che le vangelo mo cunta encö. 
Dla gran crëta de Gejù por le Pere, co lascia davagné la 
vita sön la mort. Te cösc cajo pa Làzarus. I po inće mo 
tignì a ći che Gejù enstës dij: ”Chël co crëi te mè viarà, 
inće sc’al mör, ” Cöstes è parores con chëres ch’i po vire 
- inće tal dolur, deache tres Gejù y te Gejù èl la vita co à 
l’ultima parora, y nia la mort. (Michael Tillmann)

Gejù Crist à
consolaziun por töa 
stanchëza, y löm por 
töes ores plü scöres.

Friedrich von Bodelschwingh




